ԱՄՓՈՓԱԹԵՐԹ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» OՐԵՆՔԻ ՆԱԽԱԳԾԻ 

	1. Պետական եկամուտների կոմիտե

	05.02.2026

	
	թիվ 01/3-3/6758-2026

	ՀՀ պետական եկամուտների կոմիտեն քննարկել է «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» ՀՀ օրենքի նախագիծը, որի վերաբերյալ հայտնում ենք, որ առաջարկություններ չկան։
Միաժամանակ հաշվի առնելով այն հանգամանքը, որ ՀՀ ՊԵԿ Աշխատանքային պայմանագրերի կնքման թվային համակարգի միջոցով ստեղծվող աշխատանքային պայմանագրերը և այլ փաստաթղթերը վավերացվում են էլեկտրոնային ստորագրությամբ, հարկ է նշել, որ ՀՀ քաղաքացիություն չունեցող ֆիզիկական անձինք էլեկտրոնային ստորագրություն կարող են ունենալ կացության քարտի հիման վրա։ 
Հայտնում ենք նաև, որ այն անձանց համար, ովքեր չունեն կացության կարգավիճակ, մասնավորապես՝ փախստականի կարգավիճակ ունեցող, քաղաքացիություն չունեցող և ապաստան հայցող անձինք, էլեկտրոնային ստորագրության ստացման հարցը ներկայումս կարգավորված չէ։
	Ընդունվել է
Ներքին գործերի նախարարության առաջարկով, նախագծով կարգավորում է նախատեսվում փախստականի կարգավիճակ ունեցող և ապաստան հայցող անձանց հետ կնքվող պայմանագրերի մասով։

	2. Ներքին գործերի նախարարություն
	06.02.2026

	
	թիվ 43/6/30848-26

	1․ Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ առաջարկվում է՝ 
1) Նախագծի 4-րդ հոդվածով նախատեսվում է ՀՀ աշխատանքային օրենսգրքի 84-րդ հոդվածի 1-ին մասը լրացնել 5․1-ին կետով, համաձայն որի՝ աշխատանքային պայմանագրում նշվում են աշխատողի հանրային ծառայության համարանիշը կամ հանրային ծառայության համարանիշ չունենալու մասին տեղեկանքի համարը, բացառությամբ, եթե աշխատողը հանդիսանում է Հայաստանի Հանրապետությունում կացության կարգավիճակ չունեցող օտարերկրյա քաղաքացի կամ քաղաքացիություն չունեցող անձ և փաստացի չի գտնվելու Հայաստանի Հանրապետությունում։
Տվյալ դեպքում հասկանալի չէ, որ եթե աշխատողը հանդիսանում է Հայաստանի Հանրապետությունում կացության կարգավիճակ չունեցող օտարերկրյա քաղաքացի կամ քաղաքացիություն չունեցող և Հայաստանի Հանրապետությունում փաստացի չգտնվող անձ, ապա ինչպես են իրականացվելու աշխատողի աշխատանքի ընդունումն օրենսդրությամբ սահմանված կարգով ձևակերպելու կամ աշխատողի համար գրանցման հայտ ներկայացնելու ճշտության ստուգումները, ինչպես նաև՝ աշխատողի համար հաշվարկված և վճարված եկամուտների, հաշվարկված (վճարված) եկամտային հարկի, սոցիալական և պարտադիր այլ վճարների համապատասխանության նկատմամբ հարկային հսկողության աշխատանքները՝ համաձայն ՀՀ աշխատանքային օրենսգրքի 102․2-րդ հոդվածի իրավակարգավորումների։
Հաշվի առնելով վերոգրյալը՝ առաջարկվում է վերանայել լրացվող դրույթը։
	Չի ընդունվել
Նշված կարգավորումը Աշխատանքային օրենսգրքում լրացվել է Պետական եկամուտների կոմիտեի հետ քննարկման արդյունքներով։

	2) ՀՀ աշխատանքային օրենսգրքում լրացնել հետևյալ բովանդակությամբ 95․1-ին հոդված.
«Հոդված 95․1․ Օտարերկրացիների հետ կնքվող աշխատանքային պայմանագրերը.
1․ 2027 թվականի հունվարի 1-ից հետո օտարերկրացիների հետ աշխատանքային պայմանագրերը կնքվում են թղթային եղանակով՝ Հայաստանի Հանրապետությունում աշխատանքային գործունեություն իրականացնելու նպատակով Հայաստանի Հանրապետությունում գտնվելու կամ բնակվելու ժամկետով՝ պայմանով, որ օտարերկրացիները Հայաստանի Հանրապետությունում օրինական բնակությունը հաստատող փաստաթուղթ ստանալուց հետո 3-ամսյա ժամկետում կնքված պայմանագիրը օրենսդրությամբ սահմանված կարգով մուտքագրում են աշխատանքային պայմանագրերի կնքման թվային համակարգ։
2․ 2027 թվականի հունվարի 1-ից հետո աշխատանքային պայմանագրերը Հայաստանի Հանրապետությունում փախստականի, ապաստան հայցողի հետ կնքվում են թղթային եղանակով՝ պայմանով, որ Հայաստանի Հանրապետությունում օրինական բնակությունը հաստատող փաստաթուղթ ստանալուց հետո 3-ամսյա ժամկետում կնքված պայմանագիրը օրենսդրությամբ սահմանված կարգով մուտքագրում են աշխատանքային պայմանագրերի կնքման թվային համակարգ։»։
	Ընդունվել է 

	3) Ուժը կորցրած ճանաչել ՀՀ աշխատանքային օրենսգրքի 95-րդ հոդվածի 3-րդ մասի 6-րդ կետը՝ նախատեսելով, որ նշված դրույթը ուժի մեջ կմտնի 2027 թվականի հունվարի 1-ից (տվյալ դեպքում անհրաժեշտ է համապատասխան փոփոխություն նախատեսել նաև ՀՀ աշխատանքային օրենսգրքի 106․1-ին հոդվածի 9-րդ մասում)։
	Ընդունվել է

	3. Արդարադատության նախարարություն
	06.02.2026

	
	թիվ /10.1.5/5121-2026

	Ի կատարումն Վարչապետի աշխատակազմի ղեկավարի՝ սույն թվականի փետրվարի 4-ի թիվ 02/11.4/3245-2026 հանձնարարականի՝ հայտնում ենք, որ Արդարադատության նախարարությունն ուսումնասիրել է «Աշխատանքային օրենսգրքում փոփոխություններ և լրացումներ կատարելու մասին» օրենքի նախագիծը (այսուհետ՝ Նախագիծ), որի վերաբերյալ ներկայացվում են հետևյալ առաջարկությունները և դիտարկումները․
1․ Նախագծի 2-րդ հոդվածի 1-ին մասով նախատեսված է Աշխատանքային օրենսգրքի (այսուհետ՝ Օրենսգիրք) 13-րդ հոդվածի 3-րդ մասը շարադրել նոր խմբագրությամբ․
«3. 2027 թվականի հունվարի 1-ից աշխատանքային հարաբերությունների ծագումը, փոփոխումը և դադարումն իրականացվում են թվային համակարգի միջոցով, բացառությամբ սույն հոդվածի 4-րդ և 5-րդ մասերով, ինչպես նաև սույն օրենսգրքի 14-րդ հոդվածի 2-րդ մասով սահմանված դեպքերի: Մինչև 2027 թվականի հունվարի 1-ն աշխատանքային հարաբերությունների ծագումը, փոփոխումը և դադարումը կարող է իրականացվել նաև թվային համակարգի միջոցով։»։
Հարկ է նկատել, որ վերոնշյալ 13-րդ հոդվածի կարգավորումը վերաբերում է ընդհանուր աշխատանքային հարաբերությունների կարգավորմանը, իսկ 3-րդ մասը նոր խմբագրությամբ շարադրելու պայմաններում առաջարկվող կարգավորումները ժամկետային բաղադրիչներ են պարունակում, մասնավորապես՝ նախատեսում են մինչև 2027 թվականի հունվարի 1-ը և 2027 թվականի հունվարի 1-ից հետո ձևավորվող հարաբերությունների կարգավորում, որոնք առավել համապատասխանում են իրավական ակտի եզրափակիչ մասի և անցումային դրույթների իրավական բովանդակությանը՝ նկատի ունենալով Նորմատիվ իրավական ակտերի մասին օրենքի (այսուհետ՝ Օրենք) 13-րդ հոդվածի պահանջները։ Հետևապես՝ նշվածի համատեքստում առաջարկվում է վերանայել Նախագծի քննարկման առարկա դրույթները։
	Չի ընդունվել 
Նպատակահարմար է նշված դրույթը թողնել որպես հոդվածի կարգավորում, սահմանելով համապատասխան ժամկետներ աշխատանքային  հարաբերությունների ծագմանը վերաբերելի։ 

	2․ Նախագծի 2-րդ հոդվածի 2-րդ մասով նախատեսված է Օրենսգրքի 13-րդ հոդվածը լրացնել նոր՝ 5-րդ մասով հետևյալ բովանդակությամբ.
«5. Եթե աշխատանքային հարաբերությունը ծագում է Հայաստանի Հանրապետությունից դուրս գտնվող անձի հետ, որը փաստացի չի գտնվելու Հայաստանի Հանրապետությունում (աշխատանքը կատարվելու է Հայաստանի Հանրապետությունից դուրս այլ վայրում), ապա վերջինիս հետ աշխատանքային հարաբերությունների ծագումը, փոփոխումը և դադարումը թվային համակարգի միջոցով չի իրականացվում:»։
Այս կապակցությամբ հարկ է նշել, որ կիրառվող Հայաստանի Հանրապետությունից դուրս գտնվող անձի հետ, որը փաստացի չի գտնվելու Հայաստանի Հանրապետությունում ձևակերպումը խնդրահարույց է և պարունակում է անհարկի կրկնություն, քանի որ ՀՀ-ից դուրս գտնվելու պայմաններում անձն արդեն իսկ համարվում է ՀՀ-ում փաստացի չգտնվող, ուստի անհրաժեշտ է վերանայել այն։
Բացի այդ, հստակեցման կարիք ունի վերոնշյալ մասի ընդհանուր բովանդակությունը՝ նկատի ունենալով, որ պարզ չէ նման կարգավորում նախատեսելու նպատակը և այն խնդիրները, որոնց լուծմանն այն ուղղված է, մասնավորապես՝ հասկանալի չէ փակագծերում նշված հստակեցման նշանակությունը՝ հատկապես այն պայմաններում, որ աշխատանքային հարաբերությունների ծագումը, փոփոխումը և դադարումը թվային համակարգի միջոցով իրականացնելու պահանջը վերաբերում է այն դեպքերին, երբ աշխատանքային հարաբերությունները ծագել են Հայաստանի Հանրապետությունում, իսկ աշխատանքային հարաբերությունները Հայաստանի Հանրապետությունում ծագած լինելու հիմքերը սահմանված են Օրենսգրքի 14-րդ հոդվածի 1.1-ին մասում (որոնցից որևէ մեկը չի պայմանավորվում աշխատողի՝ Հայաստանի Հանրապետությունից դուրս գտնվելու հանգամանքով): Նման պայմաններում, առնվազն կարող է քննարկման առարկա դառնալ այնպիսի ձևակերպման սահմանումը, որով կշեշտադրվի, որ առաջարկվող բացառությամբ խոսքը բոլոր այն դեպքերի մասին է, երբ աշխատանքային հարաբերությունը թեև ծագել է Հայաստանի Հանրապետությունում (Օրենսգրքի 14-րդ հոդվածի 1.1-ին հոդվածով սահմանված հիմքերից որևէ մեկի ուժով, սակայն աշխատողը գտնվում է Հայաստանի Հանրապետությունից դուրս): Բացի այդ, Օրենսգրքի այլ դրույթներով ընթացակարգային առումով կարգավորված չէ այն իրավիճակը, երբ անձը գտնվում է Հայաստանի Հանրապետությունից դուրս, սակայն աշխատանքը կատարում է Հայաստանի Հանրապետությունում գործող գործատուի հետ։
	Մասամբ է ընդունվել
Հայաստանի Հանրապետությունից դուրս գտնվող անձի հետ, որը փաստացի չի գտնվելու Հայաստանի Հանրապետությունում ձևակերպումը վերանայվել է։
Միաժամանակ, նշված կարգավորման նպատակն է ՀՀ-ից դուրս գտնվող անձանց աշխատանքային հարաբերությունների ծագման անխափան ընթացքն ապահովելը՝ հաշվի առնելով, որ ՀՀ-ից դուրս գտնվող անձի հետ աշխատանքային պայմանագիրը չի կարող կնքվել թվային համակարգով, քանի որ վերջինս չի կարող ստանալ էլեկտրոնային թվային ստորագրություն։

	3․ Նախագծի 3-րդ հոդվածով Օրենսգրքի 14-րդ հոդվածի 1․1-ին մասում առաջարկվող փոփոխության կապակցությամբ հարկ է նշել, որ նշված մասի առաջին՝ «Աշխատանքային հարաբերությունները համարվում են ծագած Հայաստանի Հանրապետությունում, եթե աշխատանքային պայմանագիրը կնքվել է Հայաստանի Հանրապետությունում: նախադասությունն, ըստ էության, փոփոխության չի ենթարկվում, ինչով պայմանավորված՝ առաջարկվում է Օրենսգրքի 14-րդ հոդվածի 1․1-ին մասում փոփոխության ենթարկել միայն երկրորդ նախադասությունը։
	Ընդունվել է

	4․ Նախագծի 5-րդ հոդվածով Օրենսգրքի 85-րդ հոդվածը նախատեսվում է շարադրել նոր խմբագրությամբ, որում սակայն առկա են խնդրահարույց կարգավորումներ, մասնավորապես՝
1) 2-րդ մասով սահմանված է, որ աշխատանքային պայմանագիրը կարող է կնքվել նաև փոստային կամ էլեկտրոնային հաղորդակցությունն ապահովող կապի միջոցով այն կողմերի միջև փոխանակելով, որը հնարավորություն է տալիս հաստատելու պայմանագրի իսկությունը և ճշգրիտ որոշելու, որ այն ելնում է աշխատանքային պայմանագրի կողմից: Հարկ է նշել, որ նման կարգավորման նախատեսումը գործնականում կարող է կիրառելի չլինել և ռիսկեր պարունակել՝ նկատի ունենալով, որ առաջարկվող կարգավորումը կրում է գնահատողական բնույթ, մասնավորապես՝ պարզ չէ, թե որ սուբյեկտն է որոշելու պայմանագրի իսկությունը և ճշգրիտ լինելը, ինչպիսի հանգամանքների հաշվառմամբ է որոշվելու դրա՝ աշխատանքային պայմանագրի կողմից ելնելու փաստը և այլն։ Վերոգրյալով պայմանավորված՝ առաջարկվում է վերանայել սույն կարգավորումը․
 2) Նույն հոդվածի 1-ին և 5-րդ, ինչպես նաև 2-րդ և 4-րդ մասերը նպատակահարմար է միավորել, քանի որ դրանք բովանդակային առումով կրկնվում են և տրամաբանորեն շարունակում են միմյանց՝ նկատի ունենալով, որ մի մասով նախատեսվում է համապատասխան պայմանագրի կնքման եղանակը, իսկ մյուս մասով՝ նույն պայմանագրի կնքված համարվելու և ուժի մեջ մտնելու կարգը․ 
3) Նույն հոդվածի 5-րդ մասով նախատեսված է, որ աշխատանքային պայմանագիրն ուժի մեջ է մտնում թվային համակարգի միջոցով այն գործատուի և աշխատողի կողմից էլեկտրոնային թվային ստորագրությամբ ստորագրելու հաջորդ օրը, եթե այդ պայմանագրով ավելի ուշ ժամկետ սահմանված չէ: Մինչդեռ նման կարգավորման պայմաններում բաց է թողնվում այն հանգամանքը, որ մինչև տասնվեց տարեկան աշխատողների հետ աշխատանքային պայմանագիրը կնքվում է ծնողներից կամ խնամատար ծնողներից կամ որդեգրողներից մեկի կամ խնամակալի էլեկտրոնային թվային ստորագրությամբ մեկ էլեկտրոնային պայմանագիր կազմելու միջոցով, այսինքն՝ քննարկվող դեպքերում աշխատանքային պայմանագիրը կնքում է ոչ թե աշխատողը, այլ նրա օրինական ներկայացուցիչը։ Վերոգրյալով պայմանավորված՝ առաջարկվում է վերանայել սույն դրույթը։ Նշված դիտարկման արդյունքում անհրաժեշտություն է առաջանալու նաև վերանայել Նախագծի 3-րդ հոդվածով խմբագրվող՝ Օրենսգրքի 14-րդ հոդվածի 1.1-ին մասում Օրենսգրքի 85-րդ հոդվածի 2-րդ մասին հղումը:
	Չի ընդունվել 
1) Հարկ է նկատել, որ նշված կարգավորումը գործել է նաև մինչև 2026 թվականի հունվարի 1-ը, որը պրակտիկայում խնդիրներ չի առաջացրել.
2) Նպատակահարմար է նշված կարգավորումները թողնել առանձին մասերով։
[bookmark: _GoBack]3) Հաշվի առնելով, որ նշված մասում արդեն իսկ ասվում է, որ մինչև 16 տարեկան աշխատողի փոխարեն աշխատանքային պայմանագիրն ստորագրում է օրինական ներկայացուցիչը, ուստի նույն մասում նորից կրկնելը նպատակահարմար չէ։

	5․ Նախագծի 2-րդ հոդվածի 1-ին մասով նախատեսված փոփոխության առնչությամբ ներկայացված դիտարկման համատեքստում առաջարկվում է վերանայել Նախագծի 6-րդ հոդվածը, մասնավորապես՝ այն վերնագրել որպես Եզրափակիչ մաս և անցումային դրույթներ՝ դրանում ներառելով Նախագծի 2-րդ հոդվածի 1-ին մասի կարգավորումը։
Միաժամանակ, հայտնում ենք, որ Նախագիծը Օրենքի 6-րդ հոդվածով նախատեսված կարգով պետական-իրավական փորձաքննության ներկայացնելու դեպքում ԱՆ իրավական ակտերի փորձաքննության գործակալության կողմից դրա վերաբերյալ կտրամադրվի փորձագիտական եզրակացություն:
	Չի ընդունվել 
Տե՛ս 1-ին կետով ներկայացված առաջարկի վերաբերյալ հիմնավորումը։

	4. Ֆինանսների նախարարություն
	06.02.2026

	
	թիվ 01/11-4/2479-2026

	Ի պատասխան ՀՀ վարչապետի աշխատակազմի ղեկավարի սույն թվականի փետրվարի 4-ի թիվ 02/11.4/3245-2026 գրության՝ ՀՀ ֆինանսների նախարարությունն ուսումնասիրել է «Հայաստանի Հանրապետության աշխատանքային օրենսգրքում փոփոխություններ և լրացումներ կատարելու մասին օրենքի նախագիծը և հայտնում է, որ դիտողություններ և առաջարկություններ չունի։
	Ընդունվել է ի գիտություն



